Gwasanaethau Boreol i Ysgolion Uwchradd  -  gol. Catrin Lewis


PWY YDW I?
· Emyn

Disgybl 1:
Cnoc, cnoc.

Disgybl 2:
Pwy sy’ ’na? 

Disgybl 1:
Austin.

Disgybl 2:
Austin pwy?

Disgybl 1:
O’s tin o Baked Beans gyda chi?

· Cnoc, Cnoc.  Dyna un o’r ffyrdd mwyaf cyffredin o ddechrau jôc.  Dychmygwch eich bod yn curo ar ddrws rhywun.  Mae nhw’n gofyn, “Pwy sy ’na?” ac rydych chi’n ateb, “Fi”.  Dyna ateb gwirion, achos dyw’r person arall ddim yn gallu gwybod pwy yw ‘Fi’.  Ond rydych chi’n gwybod pwy ydych chi... ydych chi?
· Yma yn yr ysgol rydych chi’n ddisgybl.  Gartref rydych chi’n fab neu’n ferch.  Gyda’ch ffrindiau rydych chi’n un o’r gang.  Ac felly ymlaen.  Ond, pwy ydyn ni yn ôl y Beibl?
· Rwy’n berson sydd â chorff.

Ti greodd ddyfnderoedd fy enaid i;

a’m plethu ynghyd yng nghroth fy mam.

… mae’r cwbl wyt ti’n ei wneud mor rhyfeddol;

a dw i’n gwybod hynny’n iawn.

…Roedd dy lygaid yn fy ngweld pan oeddwn ond embryo di-aelod;

ond roedd y cwbl wedi ei gofnodi yn dy lyfr, 

a’r amser iawn i bob rhan gael ei ffurfio,

pob un manylyn. (Salm 139:13-16)
· Rydw i’n berson sy’n gallu meddwl.

Meddyliwch bob amser am beth sy’n wir ac i’w edmygu – am beth sy’n iawn i’w wneud, yn bur, yn hardd, ac yn anrhydeddus – hynny ydy, popeth da ac unrhyw beth sy’n haeddu ei ganmol. (Philipiaid 4:8)
· Rwy’n berson sydd â theimladau.

Dim ond y galon ei hun sy’n gwybod mor chwerw ydy hi,

a does neb arall yn gallu rhannu ei llawenydd. (Diarhebion 14:10)
· Rydw i’n berson ysbrydol.

Felly dyma Duw yn creu pobl ar ei ddelw ei hun.  Cawson nhw eu creu i fod yn ddelw ohono fe’i hun.  Creodd nhw yn wryw ac yn fenyw. (Genesis 1:27)
· Rydw i’n berson cymdeithasol.

A dyma’r Arglwydd Dduw yn dweud, “Dydy ddim yn dda i ddyn fod ar ei ben ei hun”  (Genesis 2:18)
· Rwy’n berson sydd wedi dod i oed.

Beth ydy un person dynol i ti boeni amdano?

Pam cymryd sylw o un aelod o’r ddynoliaeth?

Rwyt wedi ei wneud ond ychydig ïs na’r bodau nefol,

a’i harddu gydag ysblander a mawredd;

Rwyt wedi ei wneud yn feistr ar waith dy ddwylo,

a rhoi’r byd i gyd wrth ei draed,

· Gadwch i ni fod yn dawel am ychydig o amser a meddwl amdanom ni ein hunain.  Pa fath o berson ydw i?  Pa fath o berson fyddwn i’n hoffi bod?  Mae’r adnodau rydyn ni wedi eu darllen yn dangos sut rai mae Duw am i ni fod.  Mae e eisiau i ni gyrraedd ein potensial llawn.  
· Gweddïwn – gadewch i ni ymuno yn y weddi hon os gallwn ni.
Ein Tad,


Rydym yn ei chael yn anodd i ddeall ein hunain weithiau.  Rwy’n gwneud a dweud pethau nad wyf eisiau mewn gwirionedd.  Rwy’n brifo’r rhai sy’n fy ngharu, ac yna rwyf wedi drysu’n lân.  Helpa fi i ddeall fy hunan, er mwyn i mi gael bod y person rwyt ti eisiau i mi fod.  Pan rwy’n drysu neu’n anhapus, helpa fi i droi atat ti yn y sicrwydd y gelli di fy helpu.










Amen

